
Zein dira intolerantziaren ezaugarriak?
• Intolerantzia iraunkorra da, bestela esanda, bizitza osoan

mantentzen da (ez da sendatzen).
• Aldez aurretik gaitza jasateko joera genetikoa duten pertso-

netan agertzen da. Gaur egun gauza jakina da gaixotasun
zeliakoa gehiago agertzen dela familia bereko senideen arte-
an, eta, azterketa zehatzagoak eginda, ikusi da gaixo horiek
“talde” genetiko berekoak direla.

• Intolerantzia horrek lesio oso bereziak eragiten ditu hestea
barrutik estaltzen duen geruza mukosoan: heste-biloak
atrofiatu egiten dira, eta janarien xurgapena gertatzen den
heste zatiak suntsitu egiten dira, maila batean edo bestean.
Baina atrofia eta suntsipen horiek itzulgarriak dira, hau da,
hestea bere onera etortzen da berriro glutenik gabeko dieta-
rekin hasi bezain pronto.

Zein da glutenarekiko intolerantziaren arrazoia?
Ez da oraindik ezagutzen azken arrazoia. Hainbat modutara
azaltzen saiatu dira adituak, baina itxuraz gaixoaren defentsa-
-sisteman (erantzun immunitarioan) akatsen bat gertatzen da.
Gaixoaren defentsa-sistemak “arrotz” bezala, gorputzaren kan-
poko zerbait bezala hartuko luke glutena, eta “defentsak” edo
antigorputzak sortuko lituzke bere kontra. Antigorputz horiek
hestearen lesioa (mukosaren atrofia edo suntsipena) eragingo
lukete eta, horren ondorioz, hainbat alterazio gertatuko lirateke
janarien digestioan. Antigorputz horiek beste organo edo gor-
putz-atal batzuen kontra ere aritu daitezke, eta horrek azaldu-

ko lituzke gaixotasun zeliakoan agertzen diren beste
sintomak.

Zein dira zeliakiaren sintomak?
Garrantzi handikoa da bi puntu argi eta garbi uztea:

* Gaixotasun zeliakoak ez ditu umeak bakarrik erasa-
ten, baita helduak ere.

* Sintomak era askotarikoak izan daitezke eta oso dife-
renteak gaixo batetik bestera.

Gaitza agertzeko modua oso aldakorra izan daitekeelako,
bi forma nagusitan sailkatu edo banatuko dugu zeliakia: sintome-
kin agertzen dena, batetik, eta asintomatikoa edo sorra, bestetik. 

Zeliakia edo gaixotasun zeliakoa glutenarekiko
intolerantzia edo jasanezintasun bat da. Berdin
ager daiteke umeetan edo pertsona helduetan, eta
gaixoak glutena (edo, zehazkiago esanda, gliadina
izeneko osagaia) duten janariak jaten dituenean,
substantzia horrek hestea erasaten du. Glutena
gariaren proteina bat da, eta, beraz, gaixo hauek
gari-irinarekin egindako janarien kontrako intole-
rantzia izango dute, eta baita zekalean, garagarre-
an eta oloan dauden beste proteina batzuen kon-
tra, neurri txikiagoan bada ere.

*
ALDIZKAKO.- Periódico/a. Périodique.
ERASAN.- Atacar. Attaquer.
EZOHIKO.- Inusual. Inhabituel/elle.
GARAGAR.- Cebada. Orge.
GERUZA.- Capa. Couche.
HAZKUNDE.- Crecimiento. Croissance.
HESTE-BILO.- Vellosidad intestinal. Villosité intestinale.
ITZULGARRI.- Reversible. Réversible.
JASANEZINTASUN.- Intolerancia. Intolérance.
OI.- Encía. Gencive.
OLO.- Avena. Avoine.
SOR.- No latente. Non latent.
SUNTSIPEN.- Destrucción. Destruction.
XURGAPEN.- Absorción. Absorption.
ZEKALE.- Centeno. Seigle.
ZEREN ETA.- Porque. Parce que.
ZIMEL.- Arrugado/a. Vieilli/e.

Zeliakiaren diagnostikoa nola
egin, konplikazioak zein diren
eta gaixotasun honen trata-
mendua zertan den jakin nahi
izatera, jo ezazu www.euska-
di.net/osatuz helbidera eta
artikulu honen aldaera
luzea eta bertan ageri den
hiztegiari buruzko ariketak
aurkituko dituzu.

Hestegorria

Gibela

Urdaila

Kolona

Heste meharra

Ondestea

Uzkia

1.- Gaixotasun zeliakoa sintomekin.
Betidanik sintoma digestiboei eman zaie garrantzirik gehien,
baina gaur egun onartzen dira sintoma ez digestiboak nagusi-
tzen diren kasuak ere (atipikoak edo ezohikoak esaten zaie).
Gaixotasun zeliako klasikoa bi urtetik beherako haurretan eta
30-40 urte bitarteko helduetan agertzen da. Sintoma usuenak
hauek dira: beherakoa, eginkari distiratsu, usain txarreko eta
tamaina handikoekin, gorakoak, apetitu-falta eta pisu-galera.
Umeak itxura eskasa izaten du: desnutrizioa, tristura, sabela
puztuta eta ipurmasail zimelak. Gaitzaren larritasuna noiz
agertu izanaren mendean egongo da, eta diagnostikoa egin
zenetik tratamendua jarri arteko denboraren mende.
Horregatik, eta forma larriak saihesteko, haurtxoetan glutena
gutxienez sei hilabete egin arte ez sartzea gomendatzen da.
Gaixotasun zeliako atipikoa edozein adinetan ager daiteke, eta
beste sintoma batzuk nagusitzen dira, ez digestiboak zuzene-
an: hazkundearen atzerapena, anemia (burdina faltagatik),
ahoko lesioak: hortzetako esmaltearen alterazioa, ultzera edo
afta errepikatuak (mihian, oietan eta ahosabaian agertzen
diren zauri txiki oso mingarriak). Beste sintoma batzuk ere ager
daitezke (neurologikoak, psikiatrikoak, hezurretakoak), baina
askoz ere arraroagoak dira.

2.- Gaixotasun zeliakoa sintomarik gabe eta zeliakia sorra.
Zergatik egiten zaio gaixotasun zeliakoa bilatu nahian azterke-
ta zehatz bat  —baita hesteetako biopsia bat ere— sintomarik
ez duen pertsona bati? Bi dira horretarako arrazoi nagusiak:
a) Esan bezala, gaixotasun zeliakoa maizago agertzen delako

familia bereko kideetan.
b) Eta arazo edo gaitz jakin batzuk (adib. dermatitis herpeti-

formea, diabetes mellitusa eta Down sindromea) edukitzea
zeliakia izateko arrisku handiagoarekin lotzen direlako.

Horregatik, aipatutako gaitz horien segimenduan, eta batez
ere gaixo zeliako baten lehen mailako ahaideen kasuan, aldiz-
kako kontrolak egin behar dira, markatzaile serologikoak kon-
trolatuz eta agian hesteetako biopsiak ere eginez, zeren eta:

• Sintoma nabarmenik izan gabe hesteetako lesioak izan ditza-
ketelako (gaixotasun zeliako asintomatikoa).

• Hasieran hesteetako biopsia normala izan arren, luzarora
hesteetako atrofia ager daitekeelako (zeliakia sorra).

Gaur egun, gainera, sintomarik gabeko forma hauek oso usuak
direla pentsatzen da, sintomekin agertzen diren formak baino
usuagoak.

1. Artikuluan hainbat bikote azaltzen dira: 
sinonimoak ote? 
Esamolde-pareak Sinonimoak: 

Bai? Ez? Zergatik?

Zeliakia / Gaixotasun zeliakoa ❏ ❏ ......................................
Glutena / Gliadina izeneko osagaia ❏ ❏ ......................................
Mukosaren atrofia / 
Mukosaren suntsipena ❏ ❏ ......................................
Erasan / Kontra aritu ❏ ❏ ......................................
Atipikoak / Ezohikoak ❏ ❏ ......................................

2. Ikusi dugu zeliakiaren sintomak oso ugariak eta oso diferente-
ak izan daitezkeela. Zerrenda itzazu jarraian artikuluan agertzen
diren eta aparatu digestiboaren funtzionamenduarekin lotuak
dauden sintomak (errepara iezaiezu sintoma horiek adierazten
dituzten hizkuntza baliabideei). 

............................................... 

............................................... 

............................................... 

............................................... 

............................................... 

3. Saia zaitez ondorengo esamoldeak euskaraz ematen, zerorrek
zure eguneroko jardunean esango zenituzkeen bezala. Ondoren,
ikusi zuzenketa. 

Tendencia genética a padecer la enfermedad 
.................................................................................................... 

Intolerancia al gluten 
.................................................................................................... 

Los anticuerpos producen la lesión intestinal 
.................................................................................................... 

La gliadina afecta al intestino 
.................................................................................................... 

Zalantzarik sortu bazaizu, jo 45. orrialdera

